
ԱՆԺԵԼԱ ԵՐԻՑՅԱՆ 
(ԵՊՀ) 

 
ՀԱՅԿԱԿԱՆ ԼԵՌՆԱՇԽԱՐՀՈՒՄ ԹԱՂՄԱՆ ԾԻՍԱԿԱՐԳԻ ՈՐՈՇ 

ԱՌԱՆՁՆԱՀԱՏԿՈՒԹՅՈՒՆՆԵՐԻ ՇՈՒՐՋ  
 
Անդրշիրիմյան կյանքի մասին պատկերացումներն ու մահվան 

ծիսակարգին առնչվող սովորույթները շատ մեծ դերակատարում են 
ունեցել այս կամ այն մշակույթի ձևավորման գործընթացում։ Մարդու 
համար ամենահանելուկայինը միշտ եղել է մահը, որը հանգեցնում է 
թաղման կատարման անխուսափելիության հանգամանքին և իր 
հերթին առաջ բերում բազմաթիվ չբացահայտված հարցեր: Այդ ամենը 
խթանում է թաղման տարատեսակ եղանակների ձևավորմանն ու զար-
գացմանը: Դեռևս հնագույն ժամանակներից, ինչպես մահվան, այնպես 
էլ թաղման մասին պատկերացումները տարբեր են եղել: Դրանք 
կապվում են և´ կրոնական հայացքների, և´սոցիալական դիրքի հետ: 
Դրա վառ ապացույցն են տարատեսակ դամբարաններն ու դրանց վեր-
գետնյա նշանները, կմախքների դիրքերը և թաղման ժամանակ կա-
տարված ծեսերը, որոնք ցույց են տալիս այդ ժամանակաշրջանի կրո-
նական հավատալիքների բուն էությունը:  

Հայկական լեռնաշխարհի վաղագույն շրջանի Թաղումներն օժտ-
ված են եղել որոշակի հատկանիշներով և պահպանվել են մինչև միջ-
նադար, ինչպես նաև արտացոլվել են քրիստոնեական թաղման ծեսում։ 
թաղման կարևորագույն բաղադրիչներից է նրա ծիսակարգը, որտեղ 
դրսևորվում է հուղարկավորողների վերաբերմունքը ննջեցյալի հան-
դեպ: Ծիսակարգը բաղկացած է մի քանի տարրերից` թաղման եղանա-
կից, տեսակից, աճյունի տեղադրությունից, կմախքի դիրքից, դիակի և 
դեմքի ուղղվածությունից, աճյունի հանգչելատեղից և այլն1: Ըստ Պիոտ-
րովսկու՝ միևնույն դամբարանադաշտի համաժամանակյա Թա-
ղումներում ծիսակարգի բազմաձևությունը կարող է լինել նաև սո-
ցիալական անհավասարության կամ մահվան հանգամանքների ար-
դյունք2: Առանձնացվում են թաղման հետևյալ եղանակները` դիա-
թաղում, դիամասնատում, գլխի թաղում, երկրորդվող դիաթաղում, 

                                                 
1 Элиаде М., Космос и история, Избранные работы, Москва, 1987, с. 203. 
2 Пиотровский Б., Археология Закавказья. С древнейших времен до 1 тысяче-
ления до н. э., Ленинград, 1949, с. 87. 

դիակիզում, հուշադամբարանային «թաղում»: Բնորոշ գծերից է նաև 
հանգուցյալին կողքի պառկեցրած, կծկված վերջույթներով թաղելը3: 
Ուրարտուում ընդունված են եղել ժայռափոր դամբարանները, որոնք 
սովորաբար կազմված էին լինում մի քանի սրահներից և որոնցում 
դրվում էին հանգուցյալի աճյունը իր ունեցվածքով հանդերձ։ Այդպիսի 
դամբարաններ կան Վանա ժայռի կառույցներում, Լիճ, Օշական, Նոր 
Արեշ, Արծկե, Չրմես, Պատնոս, Ալիշար հնավայրերում4: Մեկ այլ տե-
սակ են անձավային դամբարանները, որոնցից հանդիպում ենք Արգիշ-
տիխինիլիի, Թեյշեբանիի անձավներում,5 ինչպես նաև Բոոտան կայա, 
Կայալի Դերե և Գեղհովիտ հնավայրերում6: Գրեթե բոլոր ուսումնա-
սիրողները՝ Պիոտրովսկին, Բաքի Օգյունը, Էմին Բիլջիքը, Չարլզ Բուր-
նեյը, Կուֆտինը, Օնիկ Խնկիկյանը, Սիմոն Հմայակյանը և այլ անվանի 
գիտնականներ, եկել են այն եզրահանգմանը, որ Ուրարտուում լայն 
տարածում են գտել թաղման դիակիզման, դիաթաղման և  դիամաս-
նատման եղանակները7: 

Թաղումների ուսումնասիրման համար կարևորվում է Իգդիրի 
մոտ գտնվող Մալաքլու գյուղի դամբարանադաշտը, որը հայտնաբերվել 
է 1914 թ. Պ. Պետրովի կողմից։ Այստեղ պեղված 14 դամբարաններից 
մեկում կատարվել է դիաթաղում, իսկ մյուսներում՝ դիակիզում8: Մ. 
Վան Լունը, խոսելով ուրարտական մշակույթի մասին, նկատել է, որ 
ուրարտական դամբարանային կառուցվածքների հորինվածքային 
առանձնահատկությունների և թաղման ծիսակարգի վրա ազդեցություն 
է ունեցել խեթական մշակույթը. այդ մասին վկայում են Փռյուգիայի 
ճարտարապետական լուծումներին բնորոշ տարրերի տարածումը 
Ուրարտու և քարերի միջև թաղված դիակիզման աճյունասափորները, 

                                                 
3 Ögün B., Die urartäïschen Bestattungsbräuche in: Studien Zut Religion and kultur 
kleinasien, Geburstag, 1978, p. 650-677. 
4 Մելքոնյան Մ., Ուրարտական ժայռափոր դամբարանները, նկարագրություն և 
վերլուծություն, Երևան. 1995, էջ 59: 
5 Մարտիրոսյան Հ., Թորոսյան Ռ., Արգիշտիխինիլիի սարկոֆագը, Պատմա-բա-
նասիրական հանդես, 1989, հ. 3, էջ 221-227: 
6 Մելքոնյան Մ., նշվ. աշխ., էջ 59: 
7 Հմայակյան Ս., Վանի թագավորության պետական կրոնը, Երևան, 1990, էջ, 78-
82: Խնկիկյան Օ., Հայաստանի հնագիտություն, Երևան, 2009, էջ 186-188: Пиот-
ровский Б., նշվ. աշխ., с. 93: 
8 Туманян М., Культурные растения урартского периода в Армянской ССР, Ере-
ван 1948, N1, с. 76: 

որոնք առկա են նաև խեթական աշխարհում։ Մ.թ.ա. 2-րդ հազարամ-
յակի խեթական թաղումները համեմատելով Իգդիրի թաղումների հետ՝ 
Մ. Վան Լունը կարծում է, որ դիակիզման ծեսը խեթական մշակույթից է 
տարածվել Ուրարտուում9: Բաքի Օգյունը և Էմին Բիլջիքը, դիտարկելով 
Արծկեում դիակիզմամբ կատարված թաղումները, համամիտ են Վան 
Լունի կարծիքին, քանի որ դրանք նման են խեթական թաղումներին10: 
Սակայն բացառված չէ այն տեսակետը, որ դիակիզման ծիսակարգը 
ունեցել է տեղական ծագում։ Հայաստանում այս ծիսակարգով 
թաղումները կատարվել են մինչև վաղ միջնադար11: Երևանյան 
դամբարաններից մեկում հայտնաբերվել են հանգուցյալի մասնատված 
ոսկորներ, ինչը վկայում է դիաթաղման մեկ այլ ձևի` դիամասնատման 
մասին12:  

Հայտնի են Արգիշտիխինիլիի թաղումները, որտեղ գտնվել են 
սարկոֆագներ (երկարությունը՝ 1,52 մ, լայնությունը՝ 0,75-7 մ, խորու-
թյունը՝ 0,65 մ), որոնք ծածկված են եղել երեք սալերով։ Սարկոֆագի մեջ 
դրված են եղել չորս աճյունասափորներ, որոնց մեջ գտնվել են մարդ-
կանց կոտրված ոսկորներ13: Դրանց կողքին դնում էին այն իրերը, որոնք 
հանդերձյալ աշխարհում տվյալ մարդու համար անհրաժեշտ է։ Սար-
կոֆագները ունեին անցքեր, որոնք հիմք են տվել Բ. Ա. Կուֆտինին են-
թադրելու, որ Ուրարտուում գոյություն է ունեցել այն պատկերացումը, 
թե հոգին անմիջապես չի լքում հանգուցյալի աճյունը, նույնիսկ դիակի 
մոխրանալուց հետո և կարիք ունի հաղորդակցվելու արտաքին աշ-
խարհի, մասնավորապես՝ դամբարանում դրված իրերի հետ։ Բ. Ա. 
Կուֆտինը հայտնում է նաև, որ հանգուցյալին սովորաբար այրել են իր 

                                                 
9 Burney C., The ancient Near East, London, 1968, p. 51. 
10 Ögün B.; Bigic E., Recent Archaeological Reasearch in Turkey Adilcevaz, Anatolian 
Studies, 23, British institute of Archaeology at Ankara, London, 1973, p. 14-15. 
11 Մարտիրոսյան Հ., Հայաստանի միջին բրոնզեդարյան մշակույթի բնույթն ու 
զարգացման ուղիները, Հայ Ժողովրդի պատմություն, Երևան, 1971, էջ 161-162; 
Խաչատրյան Ժ., Դիակիզումը Հայաստանում (մ.թ.ա. 2-րդ-3-րդ դդ.), Լրաբեր 
ՀՍՍՀ, ԳԱ, 1975, հ. 2, էջ 57-69: 
12 Ավետիսյան Հ., Բոբոխյան Ա., Ուրարտուի հնագիտություն, Երևան, 2010, էջ 
170-175: 
13 Մարտիրոսյան Հ., Թորոսյան Ռ. , Արգիշտիխինիլիի սարկոֆագը, Պատմա-
բանասիրական հանդես, 1989, հ. 3, էջ 221-227: 

հագուստով և զարդերով հանդերձ14: Այս հարցի շուրջ Գ. Ղափանցյանը 
կարծում է, որ ուրարտական աստվածություններից Իրմուշինին կյանքի 
խորհրդանիշն է, իսկ հոգիներ տեղափոխող աստվածությունը՝ մահի։ 
Հանդերձյալ աշխարհի սահմանին մարդու հոգին հանդիպում էր մեկ 
այլ աստվածության՝ Շեբիթուին, որը պահպանում էր հանդերձյալ աշ-
խարհի մուտքը։  

Ուրարտուում կար ևս մեկ պատկերացում, ըստ որի՝ երկրից 
դեպի հանդերձյալ աշխարհ տանող ճանապարհը անցնում է ժայռերի 
մեջ եղած բնական կամ արհեստական անձավների ճեղքվածքների և 
հնարավոր է նաև դարպասների (ժայռախորշերի) միջով։ Այս են վկա-
յում թաղումների այն ձևերը որոնք կատարված են քարայրներում կամ 
արհեստական ժայռափոր սրահներում15: Թաղման ծեսի և ձևերի 
բազմազանությունը վկայում է, որ Ուրարտուում ապրող տարբեր էթնիկ 
տարրեր, չնայած պետական կրոնի առկայությանը, պահպանում էին 
իրենց յուրահատուկ պատկերացումները հանդերձյալ կյանքի մասին։ 

Մինչև միջնադար Բաքի Օգյունը և Կուֆտինն առանձնացնում են 
միայնակ, զույգ, մոր և մանկան, խմբային թաղումների տեսակները16: 
Սակայն միջնադարում օգտագործվել է միայնակ թաղման տեսակը. 
առանձնացնում են՝ տղաթաղ, քահանայաթաղ և աշխարհաթաղ թաղ-
ման տեսակները։ Այստեղ թաղման ծեսի խնդիրն էր սիրաշահել, գո-
հացնել հանգուցյալի հոգին։ Մինչև մարմինը հողին հաձնելը այն սա-
վառնում է նրա շուրջ, տեսնում, լսում կատարվածը, ապա միայն 
հանգրվանում հանդերձյալ աշխարհում17: Միջնադարում հավատում 
էին, որ մարդու մահվան օրը նախապես որոշված և գրված է ճակա-
տին18: Այդ օրերի հաշիվը պահվում է երկնքում, հավաքվում կճուճ-
ներում, որոնց մեջ յուրաքանչյուր տարի մի կաթիլ ջուր է կաթում։ Երբ 
կճուճը լցվում է, մարդը մահանում է19: Եթե մահացողը բարի է, բարի 
հրեշտակը գալիս էր հոգին առնելու՝ մի փունջ ծաղիկ տալով մեռնողին, 
իսկ եթե չար է, չար հրեշտակը երկար տանջելով, հարվածներով 
                                                 
14 Куфтин Б. А., Урартский колумбарий у подошвы Арарата и куро-аракссий 
знеолит, Вестник Гос, Музея Грузии, вып, 13 в., 1994, с. 69-70: 
15 Ղափանցյան Գ., Ուրարտուի պատմությունը, Երևան, 1940, էջ 94-99: 
16 Ögün B., նշվ. աշխ., S. 650-667; Куфтин Б., նշվ. աշխ., с. 60-70. 
17 Լալայան Ե., Ծիսական կարգեր, Թիֆլիս, 1913, էջ 31: 
18 Харатян З., Культовые мотивы семейных обычаев и обрядов у армян /Հայ ազ-
գագրություն և բանահյուսություն հ. 17/, Երևան, 1989, էջ 50-54: 
19 Լալայան Ե., Երկեր, հ. 4, Երևան, 1988, էջ, 186: 

տանում էր մեռնողին20: Երբ մարդը հոգին ավանդում է, բոլոր ազ-
գականները սաստիկ լալիս են, իսկ որոշներն էլ մահացողի երեսը 
դարձնում են դեպի արևելք, շորերը հանում են, կզակին մի թաշկինակ 
կապում, եթե աչքերը բաց է մնում, ասում են, թե պանդուխտ բարեկամի 
էր կարոտում, ապա աչքերը փակում են, ձեռքերը կրծքին խաչաձև 
ծալում՝ աջ ձեռքը ձախ ձեռքի վրա, վրան մի շոր են գցում և հաց դնում 
սրտին, բացում են պատուհանները և դռները, որպեսզի հոգին առանց 
խոչընդոտների դուրս գա21:  

Այնուհետև գալիս է քահանան, օրհնում է ջուրն ու պատը։ Լողաց-
նելուց հետո ննջեցյալի ձեռքերին մոմ են դնում, որպեսզի մյուս աշ-
խարհում իր բարեկամներին ճրագի լույսով տեսնի։ Հետո պատանում 
են սպիտակ կտորով, հետագայում, երբ հագուստ են հագցնում, պա-
տանքը դնում են բարձի տակ, քանի որ առանց պատանքի չէր կարելի 
ներկայանալ Քրիստոսին։ Նաև փաթաթում էին մի կարպետով, որը 
հողին հանձնելուց հետո իրենց հետ վերադարձնում էին տուն: Հա-
րուստները պատվիրում էին դագաղներ. ծերերի համար անում էին սև, 
հասակավորներին՝ կապույտ, իսկ երիտասարդներին՝ կարմիր, գույնզ-
գույն ծաղիկներով զարդարված։ Հետագայում դագաղի տակ դնում էին 
նախշազարդ գորգեր, որն այսօր ևս օգտագործվում է թաղման ծիսա-
կարգում: Տղամարդիկ առանց կանանց, քահանայի և խաչվառի առաջ-
նորդությամբ տանում էին ննջեցյալին գերեզմանատուն, դնում էին աջ 
կողմում, իսկ ավարտից հետո թին և բահը խաչաձև դնում էին գերեզ-
մանի վրա, որպեսզի սատանաները չմտնեն ներս։ Այդ ամենից հետո 
վերադառնում էին սգավորի տուն ճաշելու։ Վեց օր ննջեցյալի ընտա-
նիքի անդամները անլվա էին մնում, հարազատները վեցերորդ օրը 
կրկին հավաքվում էին և լվանում էին սգավորների գլուխները։ Յոթե-
րորդ օրը գնում են գերեզմանատուն, որտեղ քահանան օրհնում է 
գերեզմանը22: Եթե մի ննջեցյալից հետո ընտանիքի անդամներից մեկը 
հիվանդանում է, սկսում են կարծել, թե ննջեցյալը իսկապես մեռած չէ և 
ընտանիքի անդամներից յոթ հոգի տառապելու է։ 

Որոշելու համար մեռած է, թե ոչ, գերեզմանի վրա գարի են գցում 
և ձի են տանում այնտեղ: Եթե ուտում է, ուրեմն իսկապես մահացած է, 
իսկ եթե ոչ, այդ դեպքում բաց են անում գերեզմանը, ննջեցյալի գլուխը 

                                                 
20 Grabar A., Christian Iconography, New York, 1968, p. 155. 
21 Սամուելյան Խ., Հայ ընտանեկան պաշտամունքը, Ա.Հ., գ. 12, էջ 216: 
22 Լալայան Ե., Երկեր, հ. 5, Երևան, 1988թ., էջ, 148: 

ջախջախում են կամ մեխ են խփում գլխին, մեկն էլ սրտին։ Երբեմն էլ 
մեռելի սրտից մի կտոր կտրում են և հիվանդին են տալիս, որ ջրով 
ընդունի և առողջանա23: Հետագայում հավատում են, որ Հոգին 
հանգստանում է մարմնի Թաղումով և հաջորդ առավոտյան հեռանում 
է։ Հոգու թռիչքը տևում է 7 կամ 40 օր: Դրա համար, յոթից քառասուն օր 
գերեզման են այցելում, մեռելատանը ճրագ վառում, որ մահացածի 
ճանապարհը լուսավոր լինի24: Թաղման արարողությունները կատար-
վում են մինչև արևի մայր մտնելը, հիմնականում արևի հայտնվելուն 
պես։ Թաղման ծեսը հայ ժողովրդի համար քրիստոնեական կրոնի 
ընդունումից հետո բաժանվում է մի քանի փուլերի, որոնք ձևավորվելով 
հնագույն ժամանակներից՝ մինչև օրս օգտագործվում են թաղման ծի-
սակարգում. Դրանք են՝    

 Հոգեվարքում գտնվող հիվանդի հետ վարվելու ձևերի ամբող-
ջությունը. դրա համար օգտագործում են մինչ հիմա Հայ Եկեղեցու 
խորհուրդներից մեկը ՝ կարգ հիվանդացը, 

 հանգուցյալի մարմնի նախապատրաստումը, նախնական լաց 
ու սուգը, 

 մեռելատանը կատարվող գործողություններ, քանի դեռ հան-
գուցյալը տանն է  է  

 դիակի տեղափոխում գերեզմանատուն, թաղումը, 
 հոգեհացը, հիշատակի արարողությունները25: 
 
Մինչև մեր օրերը պահպանվել են հանդերձյալ կյանքի մասին 

պատկերացումները, ինչպես նաև միջնադարում կատարվող թաղման 
որոշ ծեսեր, որոնք եկել են հնագույն շրջանից: Թաղումը՝ որպես ծի-
սակարգ և նրա զարգացման առանձնահատկությունները ներկայաց-
նելով, կարող ենք նշել, որ վաղ շրջանից մինչև միջնադար թաղման 
ծիսակարգի մեջ նկատվում են փոփոխություններ, որոնք, անշուշտ, 
կապված են հնագույն հավատալիքների և քրիստոնեական կրոնի հետ։ 
Թաղման ծեսը, իր մեջ պահպանելով հնագույն շրջանի ավանդույթ-
ները, ժառանգականորեն հասել է մինչև մեր օրերը։ Սակայն ակնհայտ 

                                                 
23 Լալայան Ե., Գանձակի գավառ, Ազգագրական հանդես, Թիֆլիս , 1901թ., էջ, 
146-151: 
24 Հարությունյան Ե., Հայ ժողովրդական սգո երգեր, Հայ ազգագրություն և բա-
նահյուսություն, հ. 24, Երևան, 2001, էջ 65-68: 
25 Պողարեան Արք. Նորայր, Ծիսագիտութիին, Նիւ Եորք, 1990թ, էջ, 113-119: 

երևում են վաղ շրջանի և միջնադարյան հանդերձյալ աշխարհի մասին 
պատկերացումների, մահվան գաղափարի շուրջ եղած տարակարծիք-
ների և հանգուցյալի աճյունի նկատմամբ վերաբերմունքի տարբերու-
թյունները։ 

SOME FEATURES OF THE BURIAL RITUAL  
IN THE ARMENIAN HIGHLANDS 

 
Studying funeral as a ritual, presenting its development, we can say 

that during the early Middle Ages some changes are observed in the ritual, 
which are related to the ancient beliefs and Christianity. The funeral ritual 
has maintained the ancient traditions and has reached our days through 
generations. However, the difference between early and medieval icono-
graphy, the idea of death and the treatment of the deceased's body is obvious.  

 
 

 

 


